[bookmark: _GoBack]                           Pedaqogika bir elm sahəsi kimi.  
     Pedaqogika iki yunan sözünün (payda və qoqos) birləşməsindən əmələ gəlmişdir. Mənası uşaq ötürəndir. Qədim Yunanistanda varlıların uşaqlarını məktəbə müşayiət edən şəxsi paydaqoqos adlandırırdılar. Zaman keçdikcə həmin sözün mənası dəyişmişdir. Pedaqogika uşaqların tərbiyəsi haqqında fikir, söz, nəzəriyyə, elm kimi təşəkkül tapıb inkişaf etmişdir.
Pedaqogika – böyüyən gənc nəslin tərbiyəsi, təlimi və təhsili haqqında elmdir. Pedaqogika – özündə ümumi təlim nəzəriyyəsini (didaktika), pedaqoji tərbiyə nəzəriyyəsini və pedaqoji rəhbərlik nəzəriyyəsini birləşdirir.Bəşər cəmiyyəti yarandığı gündən yaşlı nəsil gənc nəslin tərbiyəsinə xüsusi qayğı göstərmiş, qazandığı mənəvi, sosial – tarixi təcrübəni biliklər və bacarıqlar şəklində gənc nəslə vermiş, onu həyata hazırlanmışdır.Hər bir elmin özünəməxsus anlayışları, qanunauyğunluqları, prinsipləri və qaydaları vardır. Elmin mahiyyətini ifadə edən ən əsas, zəruri anlayışlar kateqoriyalar adlanır. Pedaqogika da tərbiyə haqqında elm olduğundan onun əsas kateqoriyası tərbiyədir, təlimdir və təhsildir. 
Tərbiyə - Gənc nəsli həyata hərtərəfli hazırlamaq, inkişaf etdirmək məqsədilə, yaşlı nəslin onlara məqsədyönlü şəkildə təsir göstərməsi və öz həyat təcrübəsini öyrətməsi prosesidir.
Təlim – müəllim və şagirdlərin qarşılıqlı məqsədyönlü fəaliyyətidir. Təlim prosesində şagirdlər müəllimin rəhbərliyi altında bilik, bacarıq və vərdişlərə yiyələnir, tərbiyə olunurlar. Təlim – təhsil almaq vasitəsidir. 
Təhsil – bəşəriyyətin əldə etdiyi biliklərə yiyələnmək prosesinin nəticəsi kimi özünü göstərir. Təhsil sayəsində gənc nəsil elmi biliklərin sisteminə yiyələnir, onun dünya görüşü, şəxsiyyətin mənəvi keyfiyyətləri, yaradıcılıq qabiliyyətləri formalaşır. Pedaqogika elmini nəhəng bir saraya bənzətsək tərbiyə, təlim və təhsil bu sarayın orta və əsas sütunları olardı. Beləliklə, Pedaqogika böyüyən gənc nəslin tərbiyəsi, təlimi və təhsili haqqında elmdir.
Pedaqogikanın aşağıdakı vəzifələri vardır:
1.Yeni insan şəxsiyyətinin hərtərəfli və ahəngdar inkişafını təmin edən pedaqoji prosesi tədqiq etmək.
2.Şəxsiyyətin formalaşmasının hansı qanunauyğunluqları olduğunu aşkar etmək.
3.Müəllimlərin tərbiyə - təhsil fəaliyyətinin nəzəriyyə və metodikasını işləyib hazırlamaq.
4.Qabaqcıl pedaqoji təcrübəni ümumiləşdirib həyata tətbiq etmək.
5.Müəllimləri pedaqoji nəzəriyyələrlə, tərbiyə və təlim metodları və priyomları ilə təmin etmək.
       Pedaqogika elminin quruluşu dedikdə onun mövzusu, əsas anlayışları, vəzifələri, mənbələri və sahələri nəzərdə tutulur. Pedaqoji biliyin mənbələri müxtəlifdir:
1.Pedaqoji proses.
2.Pedaqoji sənədlər.
3.Pedaqoji mövzuda çap olunmuş yazılar.
4.Tərbiyə və təlim alanların fəaliyyət məhsulları.
5.Şifahi xalq yaradıcılığını nümunələri.
6.Canlı söz.
7.Dövlət sənədləri və s.
Pedaqoji proses, yəni – təlim, tərbiyə, təhsil və inkişaf prosesi biliyinbaşlıca mənbəyidir. Pedaqogika elmi son illərdə xeyli inkişaf etmişdir. Onun özünün bir sıra sahələri meydana çıxmışdır. Bunlar hamısı birlikdə pedaqoji elmin sistemini təşkil edir. Pedaqogika elminin sahələri əsas aşağıdakılardır:
1.Körpəlik pedaqogikası – 3 yaşınadək olan uşaqların fiziki və psixoloji inkişafına qayğı və diqqət məsələləri.
2.Məktəbəqədər tərbiyə pedaqogikası: - Bağca yaşlı uşaqların tərbiyəsi, təlimi və psixoloji inkişafı məsələlərini tədqiq edir. 
3.Məktəb pedaqogikası.
4.Texniki peşə məktəbi pedaqogikası
5.Orta ixtisas məktəbi pedaqogikası
6.Xüsusi pedaqogika: - görmə, eşitmə və nitq orqanlarında ciddi qüsurları, habelə psixikasında müəyyən pozuntuları olan uşaqların təlim, tərbiyə, təhsil problemlərini öyrənir. Xüsusi pedaqogika özü bir neçə şaxəyə ayrılır: Kar və lal uşaqların təlim, tərbiyə və təhsili ilə - Surdo pedaqogika, kor uşaqlarla – tiflopedaqogika, əqli cəhətdən cəhətdən geridə qalan uşaqları – oliqofrenapedaqogika öyrənir.
7.Ali məktəb pedaqogikası
8.Hərbi pedaqogika
9.Əmək islah pedaqogikası: - Hüquq qaydalarını pozan şəxslərin saxlandığı yerlərdə gənclərin təlim, tərbiyə, təhsil və psixoloji inkişaf problemlərini tədqiq edir.
10.İstehsalat pedaqogikası
11.Mədəni – maarif işi pedaqogikası
12.Fənlərin tədrisi metodikası
13.Pedaqogika tarixi
14.Ailə pedaqogikası
15.Azərbaycan Xalq pedaqogikası
16.Milli pedaqogika və s.
Pedaqogika elmi bir sıra elmlərlə fəlsəfə fizilologiya ilə psixologiya, etika, estetika və s. ilə sıx əlaqəlidir.Pedaqoji tədqiqat üsulları əsas aşağıdakılardır:
1.Nəzəri tədqiqat üsulları – təhlil, tərkib onların vəhdəti və b.
2.Praktik Tədqiqat üsulları – müşahidə, müsahibə, anketləşdirmə, fəaliyyət məhsullarının öyrənilməsi, məktəb sənədlərinin öyrənilməsi və b.
3.Eksperimental tədqiqat üsulları.
4.Tarixi müqayisəli tədqiqat üsulları.
5.Pedaqoji tədqiqatda riyazi üsullar – qeydə alma, nizamlama, qiymətləndirmə 
Pedaqoji elmlər sistemi.
Pedaqoji elmlər sistemi dedikdə, pedaqogikaya daxil olan elmlərin məcmusu nəzərdə tutulur. Pedaqoji elmlər sisteminə aşağıdakılar daxildir: məktəbəqədər pedaqogika, məktəb pedaqogikası, orta ixtisas məktəbi pedaqogikası, xüsusi pedaqogika, ali  məktəb pedaqogikası, hərbi pedaqogika, xalq pedaqogikası, istehsalat pedaqogikası, mədəni fəaliyyət pedaqogikası, xüsusi metodikalar, pedaqogika tarixi, ailə pedaqogikası, sosial pedaqogika, müqayisəli pedaqogika və s.
Məktəbəqədər pedaqogika  anadan olandan məktəbə gedənə qədər uşaqların təlim-tərbiyəsinin, məktəbə hazırlanmasının aktual problemlərini tədqiq edir. Bu dövrdə uşaqların hazırlığı əsasən psixoloji inkişafa istinad edir.Uşaqların minimum səviyyədə həyata hazırlanması məsələləri araşdırılır .
Məktəb pedaqogikası  orta ümumtəhsil məktəblərində uşaq və yeniyetmələrin həyata hazırlanmasının aktual problemlərini əhatə edir. Pedaqogikanın bu tərkib hissəsi də öz növbəsində ibtidai, natamam orta, orta olmaqla üç hissəyə ayrılır. Bura həmçinin litseylərdə, gimnaziyalarda təlim, tərbiyə, orta təhsil məsələləri, onların əsas problemləri də daxildir.
Orta ixtisas məktəbi pedaqogikası  orta ixtisas məktəbləri, seminariyalar, kolleclər, gimnaziyalar,texnikumlarda pedaqoji işin spesifik xüsusiyyətlərini:  təlim, tərbiyə, təhsilin aktual problemlərini tədqiq edir.
Xüsusi pedaqogika  əqli və fiziki cəhətdən nöqsanlı uşaq və yeniyetmələrin təlim, tərbiyə və təhsili problemlərini araşdırır və defektologiya adlanır.Bura: surdopedaqogika  –  lal və kar uşaqların təlim-tərbiyəsini öyrənən pedaqogika;
oliqofrenopedaqogika – əqli cəhətdən zəif inkişaf etmiş uşaqların təlim-tərbiyəsini tədqiq edən elm;tiflopedaqogika – kor uşaqların təlim-tərbiyəsini tədqiq edən elm;
loqopediya – nitqi nöqsanlı olan uşaqların təlim və tərbiyəsi haqqında elm daxildir. 
Ali məktəb pedaqogikası  ali təhsil sistemi müəssisələrində  –  institut, universitet, akademiyalar və s.  –pedaqoji prosesin aktual problemlərini araşdırır, təlim, tərbiyə, təhsilin məzmunu, səmərəli yol və vasitələri və s. məsələləri müəyyən edir. 
Pedaqogikanın psixologiya ilə əlaqəsi.
Pedaqogika psixologiya ilə qarşılıqlı əlaqəlidir. Bu əlaqə insan psixikası əsasında yaranır. İnsanların psixi xüsusiyyətləri daim inkişafda və dəyişmədədir. Pedaqoji prosesdə mütləq bu dəyişmə və inkişaf nəzərə alınmalıdır. Digər tərəfdən müxtəlif yaş dövrlərində tərbiyə olunan insanlar fərdi psixoloji xüsusiyyətlərə malikdirlər. Təlim-tərbiyə prosesində bu fərdi psixoloji xüsusiyyətlərə istinad edilir, bu xüsusiyyətlərdən pedaqoji işin səmərəliliyini artırmaq üçün istifadə edilir.
İnsanlarda psixoloji proseslər, onların inkişafı pedaqoji prosesin müvəf fəqiyyətini təmin edir. Yəni maddi aləmin dərk olunmasında hafizə, diqqət, təfəkkür, nitq, qabiliyyət və s. psixoloji proseslər mühüm rol oynayır.Digər tərəfdən psixoloji proseslərin inkişafında pedaqoji proses vasitə rolunu oynayır. Məsələn, məsələ 
həllində təfəkkür əsas yer tutursa, məsələnin həlli prosesində həm də təfəkkür inkişaf edir, aydınlaşır. Ona görə də pedaqoji fəaliyyət göstərən,  insanların formalaşmasında hər hansı çolu olan hər kəs həm də psixologiyanı bilməli, insanlarda psixoloji xüsusiyyətlərin inkişafı haqqında əsaslı, elmi məlumata malik 
olmalıdır

